
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

আরও একবার জীবনকে যদি নতুনভাবে আরম্ভ করা যেত

ভালবাসার পান্থপাদপদের জন্যে

আরো বেশি করে আলো-হাওয়া-রোদের শুশ্রূষা

পাঠিয়ে দিতাম, জেনে নিতাম কবে কখন ঘনিয়ে উঠবে

কালো ছায়া আর তার ঠিক আগে

সূর্যের কাছে চেয়ে নিতাম আরোগ্যের বিশল্যকরণী

পৃথিবীটা আরো একটু সহনীয় হত

অনেক আগেই পৌঁছে যেতাম ভালবাসার কাছে

তাতে কোরকগুলি আরো দ্রুত ফুটে উঠত

জীবন হয়তো হত আরও একটু বর্ণময়, আরও একটু গভীর



আরও একবার জীবনকে যদি নতুনভাবে আরম্ভ করা যেত

কবিতা ভাসিয়ে নিয়ে যেত চরাচর

প্রতিটি মুহূর্তে ভালবাসা জাগিয়ে রাখত নিদ্রাতুরদের

সমস্ত খানাখন্দ, বিষে-ভরা আয়োজন

পেরিয়ে-পেরিয়ে জীবন হয়ে উঠত আরও অপ্রতিরোধ্য

আরও একবার যদি...




 

বিকেল॥ ২-৪৫॥ ১৪.১২.২০১০॥ রঞ্জুর বাড়ি, কলকাতা






এখন ভাঙনবেলা

এর চেয়ে বেশি কোনো সারসত্য নেই

মুঠোর ভেতরে কুশ

প্রাণঘাতী অস্ত্র হয়ে যাচ্ছে নিমেষেই

বৃষ্টি বদলে যাচ্ছে

উল্কাপাতে আর ধানজমির উপর দিয়ে

বয়ে যাচ্ছে মরুঝড়

এখন ভাঙনবেলা, এখন বিনাশ-কাল

কুঁকড়ে যাচ্ছে সমস্ত ইন্দ্রিয়

এর চেয়ে বেশি কোনো সারসত্য নেই




 

রাত॥ ১১-১০॥ তদেব

১৮

